Supliches - 5a Domënia ia por l’ann Aaa
Bel Dî, Signur dla Dlijia, tö nes chërdes da ester se dla tera y löm tl monn.
I un aldí tüa parora y i periun ch'ara portes früt te nos y te döt le monn.
Al’invocaziun “Gejú Crist, tö amich dla vita”  respognunse:  prëibel, ascútesse!
1) I periun por la Dlijia: 
Scinchi a tüa Dlijia tröc credënc che se comportes y sides da conësce sciöche 
“se dla tera” y “löm tl monn” (chît)  Gejú Crist, tö amich dla vita – prëibel, ascútesse!
2) Ester “se dla tera” ó dí: ti dé saú ala vita:
Dëida tü credënc da ti dé ala vita chës sostanzes ch’ara adora: 
dantadöt la pesc y la ciarité, che la jënt tormentada da veres y meseries 
ne perdes nia la forza da vire. (chît)  Gejú Crist, tö amich dla vita – prëibel, ascútesse!
3) Ester “löm tl monn” ó dí: porté lominus tla vita:
Dëida tü credënc da ester testemoni dla fede y dla speranza, y da vire da cristians 
cun la jënt incëria y defrunt ala creaziun (chît) Gejú Crist, tö amich dla vita – prëibel, ....
4) En chësc „De Mondial dla Vita“ periunse por dötes les vites conzepides tl gremo dla uma 
y che á da nasce, ch’ares pois gní al monn sanes y vëgnes azetades cun ligrëza y amur. (chît)
Gejú Crist, tö amich dla vita – prëibel, ascútesse!
5) En chësta domënia ti dijunse dilan al creatur de döta la vita, 
por i popi che é gnüs batiá l’ultimo ann y che é gnüs tuc sö te nosta comunité: Tone Moling, 
Vivien Frenner, Lukas Chizzali, Maria Vögele, Valire Deiaco, Iaco Clara, Laura Trebo.
Gejú, t’as invié i mituns pormez a te, tëgn sön ëi tües mans y lascia palsé sön ëi tüa benedisciun. (chît) Gejú Crist, tö amich dla vita – prëibel, ascútesse!
6) Dëida nosta comunité da cherié n ambiënt davert y acoliënt por vita nöia. 
Ch’i ne la tolunse nia sö sciöche n früt de nosta programaziun, mo sciöche na scincunda de Dî. (chît) Gejú Crist, tö amich dla vita – prëibel, ascútesse!
7) Dëidesse da odëi le valur dla vita te dötes sües fases, sciöche tö t’un as tut sura di sagns 
y di amará, di ric y di püri, di pici y di gragn. (chît)  Gejú Crist, tö amich dla vita – prëibel ...
8) I periun por nosc curat siur Heinrich Perathoner che al varësces y pois indô ester inant

danter nos cun so sorvisc de chël ch’i un tan debojëgn (chît)  Gejú Crist, tö amich dla vita – ...
Bel Dî, t'as na gran crëta te nos. T’os cinamai ch’i sunse “se dla tera” y “löm tl monn”. 
Dëidesse da l’ester veramënter tres Gejú Crist y tl Spirit Sant. Amen. 
ACLAMAZIUNS - KYRIE
Prou: Signur Gejú Crist, tö nes chërdes da ester "se dla tera" y "löm tl monn"     Kyrie eleison
Prou: Signur Gejú Crist, tö as na gran crëta te nos y te nes surandas n gran compit  Christe .... 
Prou: Signur Gejú Crist, i se lasciun sön tüa forza y sön tüa misericordia             Kyrie eleison 
Bel Dî, löm dl monn, (da lí da na uma o da n pere do la comuniun)
láscesse odëi to sflandur che se respidlëia söl müs de vigni porsona:
tl miraco dl pope che crësc tl gremo dla uma, söl müs dla jona y dl jonn che chir sëgns de speranza,
söl müs di vedli che vir de recordanzes, söl müs soferënt di amará, de chi che patësc, che é tl morí .
Descëda te nos la orenté y la ligrëza da promöie, da mantigní y defëne la vita umana tres y indlunch,
te nostes familes, te nosc paisc y te döt le monn. 
Por l'interzesciun de S. Maria, plëna de grazia y Uma dl Autur dla vita, mëna sön nos to Spirit Sant.
Dëidesse da tó sö la gran scincunda dla vita y da fá bel impara,
ch'i podunse spo tó pert ala vita deplëgn te tüa comuniun eterna d'amur. Amen. 
